
የአሜሪካ ዓለም አቀፍ የልማት ኤጀንሲ (ዩ ኤስ ኤ አይ ዲ) የ128 ሚሊዮን ዶላር 
ተጨማሪ የሰብዓዊ ዕርዳታ ማድረጉን አስታወቀ 

 

 
አዲስ አበባ፣ ኢትዮጵያ፤ ግንቦት 5 ቀን 2008- የአሜሪካ ዓለም አቀፍ የልማት ኤጀንሲ 
(USAID) በዛሬው ዕለት የ128 ሚሊዮን ዶላር የሚጠጋ ተጨማሪ የሰብዓዊ ዕርዳታ ማድረጉን 
ገለጸ፡፡ የሰብዓዊ ድጋፉ የኢትዮጵያ ሕዝብ በ50 ዓመታት ውስጥ አስከፊ የተባለውን ድርቅ 
እንዲቋቋም የሚያግዝ ነው፡፡   
 

በኤልኒኖ ሳቢያ የተከሰተው ድርቅ፤በዝናብ ወራት በተከታታይ በቂ ዝናብ አለመዝነቡን ተከትሎ 
የተከሰተ ሲሆን ፤በአሁኑ ወቅትም አብዛኛው ሕዝብ መቋቋም ከሚችለው በላይ ሆኖበታል፡፡ 
የዛሬው ተጨማሪ ድጋፍ የሰብዓዊ ምግብ ዕርዳታ፣ የንጹህ መጠጥ ውኃ፣ የተመጣጠነ ምግብ 
አገልግሎትና ተንቀሳቃሽ የጤና ቡድንን ያካተተ ወሳኝ የሰብዓዊ ድጋፍ ለማቅረብ ያስችላል፡፡ 
በተጨማሪም ተረጂዎች በቀጣዩ የዝናብ ወቅት የምግብ እህል ለማምረት የሚያስችላቸውን ዘር 
እንዲያገኙ ያስችላል፡፡ 
 

የዲሞክራሲ ፣ የግጭትና የሰብዓዊ ጉዳዮች ቢሮ ተጠባባቂ ረዳት አስተዳዳሪ ቶማስ ኢች ስቶል 
ከኢትዮጵያ ብሔራዊ የአደጋ ስጋት ሥራ አመራር ኮሚሽን ኮሚሽነር ምትኩ ካሳ ጋር በመሆን 
አዲሱን የገንዘብ ድጋፍ ይፋ አድርገዋል፡፡ ሚ/ር ስቶል በወቅቱ ባደረጉት ንግግር፡- “ይህ 
ተጨማሪ የገንዘብ ድጋፍ የአሜሪካ መንግሥት ድርቁ ወደ ብሔራዊ የሰብዓዊ ቀውስ ደረጃ 
እንዳይሸጋገር  ከኢትዮጵያ ጋር በትብብር ለመሥራት ያለውን ቁርጠኝነት የሚያሳይ ነው፡፡” 
ብለዋል፡፡ 
 

የዛሬውን የገንዘብ ድጋፍ ጨምሮ የአሜሪካ መንግሥት እ.ኤ.አ. ከጥቅምት 2014 ጀምሮ 
በአጠቃላይ የ705 ሚሊዮን ዶላር ሰብዓዊ ድጋፍ አድርÙል፡፡ በዚህም አሜሪካ ከፍተኛውን 
የሰብዓዊ እርዳታ ለኢትዮጵያ የምታደርግ አገር መሆኗን ቀጥላለች፡፡  
 

አሜሪካ ለድርቁ ተገቢውን ልገሳ ያደረጉ ለጋሾችን የምታደንቅ ሲሆን፤ ሌሎችም የድርቁን 
ተጽዕኖ ለመቋቋምና በብዙ መስዋዕትነት የተገኘውን ልማት ለመታደግ የተጀመረውን ዓለም 
አቀፍ ጥረት እንዲቀላቀሉ ታበረታታለች፡፡ 

